
Габдулла Тукай 

 

Шигырьләр 

 

 

Мужик йокысы 

(Шагыйрь мәшһүр Кольцовның шигыреннән  

тәрҗемә вә икътибас ителмештер) 

 

Ник йоклыйсың, мужик? 

Яз җитте, һәм үсте 

Чирәмнәр йортында; 

Тор, уян, күтәрел! 

 

Үз-үзеңә кара: 

Кем идең, кем булдың? 

Нәрсә бар милкеңдә? 

 

Ындырда юк орлык, 

Иген юк урырлык; 

Атың бар бик начар, 

Өч тәңкә торырлык. 

 

Игенең урмаган, 

Кибәнең куймаган, 

Син үзең дә ялкау, 

Хатының «булмаган». 

 

Исеңнән чыгарма: 

Сине бай вактыңда 

Дустларың мактады 

Алдыңда, артыңда; 

 

Син кайда барсаң да, 

Урның иде түрдә, 

Акчасыз күп артык 

Тыныч яту гүрдә. 

 

Синдә мал беткәнне 

Дустларың белделәр; 

Алдыңда, артында 

Кул чабып көлделәр. 

 

Урмаган арышың 

Ята кырда ятим; 

Хәтерең калмасын, 

Бер-ике сүз әйтим: 

 

Урмаган арышың – 



Берьеллык табышың; 

Аны җил коядыр, 

Чыпчыклар җыядыр. 

 

Инде кыш та керде, 

Игенне бетерде; 

Чаналар астында 

Ак карлар шытырдый. 

 

Үзендә ялкаулык, 

Хатнында аңкаулык; 

Кайда кышка азык 

Ачлыктан сакларлык? 

 

Күршеләр йөк төяп 

Калага саттылар 

Һәм, җыйгач күп запас, 

Бот сузып яттылар. 

 

Җиктеләр пар аттан, 

Өй салып нараттан; 

Синең йортта аш юк 

Туярлык таракан. 

 

Синең өй балчыктан, 

Бөкрәйгән карчыктай; 

Кимреп иске ипи, 

Ашыйсың тансыктай. 

 

Хатының, балаң ач, 

Ашарга булмагач; 

Бу көнне күргәнче, 

Өеңне ташлап кач. 

 

Күршеләр бай булды, 

Ашлары май булды; 

Син, ялкау, йоклагач, 

Янчыгың сай булды. 

 

Иттеләр өмәләр, 

Җыйдылар гөмбәләр; 

Һәр михнәт соңында 

Рәхәтле көн дә бар. 

 

Тик яткач, Ходаем 

Бирми мал сәбәпсез: 

Бишмәтең таланган, 

Күлмәгең сәдәпсез. 

 



Хак сүзне әйткәнгә, 

Киң күңлең тарайса, 

Урныңнан кузгалма, 

Йоклый күр, алайса. 

 

 

Хөррият хакында 
 

Кайда китте цензурлык, 

Коллык, тарлык, ким-хурлык? 

Артка карасак борлып, 

Ерак анлар калдыя. 

 

Тигез булды законда 

Татар, урыс, япон да; 

Ак алъяпкыч, зипун да 

Там1 азатлык алдыя. 

 

Барча цензур ябылгач, 

Дәрткә дәрман табылгач, 

Кызыл кара ясаган 

Кярханәләр2 бөлдия. 

 

Күп яшь егетләр үлде, 

Мәетләр дөнья тулды, 

Намнаре бакый булды 

Та кыямәт тидия. 

 

Шәкерт, студент – бары, 

Дарга асылганнары, – 

Сез бу арысланнары 

Онытмагыз тидия. 

 

Кызганмады малларын, 

Корбан кыйлды җаннарын, 

Җан биргәндә, шатланып, 

Көлә-көлә үлдия. 

 

Инде китте элгәре 

Зынҗырланган3 телләре, 

Милләтнең былбыллары 

Сайрап-сайрап тордыя. 

 

Китте хәсрәт, әләмнәр4, 

Иркенләде каләмнәр; 

Булсын күп-күп сәламнәр 

Рухларына тидия. 

 

Мәмнүн булсын5 рухлары, 



Изге булсын духлары; 

Боларның ах-ухлары 

Хөрриятне бирдия. 

 

 

Яз галәмәтләре 
 

Язлар җитте, карлар эри башладылар, 

Толыплылар толыпларын ташладылар; 

Киемсезләр иркен йөри башладылар, 

Тунсызларга нурлы көннәр килде имди. 

 

Ката, чана табаннары ял итәләр, 

Шылтыр-шылтыр юлдин арбалар китәләр. 

Трантаслар, велосипед, кареталар 

Урамнарны чуарлыйлар бер-бер имди. 

 

Каткан, туңган агачларны хәзер кара: 

Һәрбересе яшәрешеп яфрак яра; 

Бу урманнар бакча булыр бара-бара, 

Һәр агачта сандугачлар сайрар имди. 

 

Җиде кат боз астындин чыгар бака, 

Баткакларга, балчыкларга бата-бата; 

Куе камыш арасындин бака-бака: 

«Бака-кака, бака-кака», – диер имди. 

 

Шул бакалар ярга чыгып бакылдаша, 

Берсен-берсе аңлашмыйча такылдаша; 

Әллә нәрсә киңәшәләр, акыллаша: 

Ахры, мантыйк укыганнар бунлар имди. 

 

Кышлар үтеп, яз көннәре килер исә, 

Сәхраләрдә йомшак сәба җиле исә; 

Аһ, бу көннәр гамькин күңелләрне кисә, 

Үткән гомер бер-бер искә төшә имди. 

 

Дәрьяларда бозлар ага тау-тау булып, 

Һаваларда кошлар оча болыт-болыт; 

И Ходаем, фазлың берлә көнне җылыт, 

Үлгән дөнья яңа җаннар алсын имди! 

 

 

Мактанышу 
(«Бакырган»нан) 

 

Ишан, ишәк өкешер, 

Өкешмәктә мәгънә бар; 

Ишәк әйтер: «Мин баймын, 



Миндә нукта җөгән бар». 

 

Ишан әйтер: «Үкермә, 

Мин синнән дә бай әле: 

Минем чалмам астында 

Ат урларга җөгән бар. 

 

Син булсаң да нукталы, 

Бик мактанма, туктале; 

Мин мактаныйм, син тыңла, 

Минем сүзне тот әле. 

 

Мине ишан дигәннәр 

Һәрберсе синдәй ишәк, 

Минем изгелегемә 

Һичберсе китерми шәк. 

 

Анларны мин нукталыйм, 

Һич кызганмыйчук талыйм; 

Зур корсаклы байларны 

Каезламый туктамыйм. 

 

Булсаң син хайван надан, 

Синнән бигрәк мин надан; 

Ялкаулык та наданлык – 

Бүләк безгә Алладан. 

 

Без халыкны алдыйбыз, 

Агуны без «бал» дибез; 

Корсак тулгач, милләткә: 

– Син аш-сусыз кал, – дибез. 

 

Татарларны мин җигәм, 

Минем кулымда җөгән; 

Ник җикмәскә, татарлар 

Җебегән бит, җебегән. 

 

Сиңа сүзем шул, ишәк: 

Яхшы булыр килешсәк; 

Йөзик ялган эчендә, 

Син каек бул, мин – ишкәк. 

 

Булчы син миңа мөрит, 

Мине аркаңда йөрет; 

Ачыйк гамәл кибете, 

Игътикяфләргә керик». 

 

 

 



Мәдрәсәдән чыккан шәкертләр ни диләр 
 

1 

Күп яттык без 

Мәдрәсәдә 

Аңламадык 

Бер нәрсә дә; 

Селкенмәдек 

Таш төсле без, 

Җилбер-җилбер 

Җил бәрсә дә. 

 

2 

Чаршау кордык, 

Кояш безгә 

Нурын чәчеп 

Җибәрсә дә; 

Каршы тордык, 

Кудык, безгә 

Яктылыктан 

Ни килсә дә. 

 

3 

Юрган ябып 

Йоклап яттык, 

Уйганмадык, 

Таң атса да; 

Уйланмадык! 

Бәхтемезнең 

Кояшы баеп батса да. 

 

4 

Гамьсез яттык, 

Сасы җирдә 

Чергән тирестәй черсәк тә; 

Чирканмадык, 

Бу хәлләрдән 

Вакытсыз гүргә керсәк тә. 

 

5 

Кибеп беттек, 

Саргайдык без, 

Корып беттек 

Таяклардай; 

Иснәп нәҗес 

Ләззәтләндек 

Бөтенләй кыргаяклардай. 

 

 



6 

Әхлак, вөждан, 

Инсафларны 

Сөреп чыгардык истән дә; 

Бозылдык шулкадәр начар, 

Уздырдык без 

Иблистән дә. 

 

7 

Ашсыз-сусыз, 

Утын-шәмсез 

Тар җирләрдә 

Яттык сасып; 

Гаетләрдә 

Төш күргәндә, 

Коендык без 

Бозга басып. 

 

8 

Капчык ясап 

Җиләннәрдән, 

Байлар саен 

Теләндек без; 

Урам саен 

Йөгергәләп, 

Капка саен 

Терәлдек без. 

 

9 

Күрде милләт 

Арзан безне 

Агачтан яки таштан да; 

Яурупада6  

Газиз бит без 

Күз өстендәге  

Каштан да. 

 

10 

Оят сатсак та,  

Ач булдык, 

Азган-тузган 

Кызлар төсле. 

Бетләп яттык 

Ачлыктан без 

Бетләгән <...> 

<...> төсле. 

 

 

 



11 

Укып мантыйк7, 

Булдык палач, 

Чәйнәп сагызлар лач та лач; 

Ни он түгел, 

Камыр түгел, – 

Булдык без пешмәгән калач. 

 

12 

Ялкаулыкмы 

Кирәк бездә, 

Аңкаулыкмы 

Кирәк бездә; 

Булган, пешкән, 

Уңган шәкерт 

Меңнән бердән 

Сирәк бездә. 

 

13 

Яшь көннәрне 

Наданлыкка 

Корбан иттек 

тә чалдык без; 

Суган саттык, 

Борчак аттык, 

Бәрбәр8 булдык: 

Сач алдык без. 

 

14 

Байлар итте 

Бүләк безгә 

Аксак-туксак, 

Калган кызын; 

Шуларга кол 

Булдык, галлямә9 булгач,  

Кичен, көндезен. 

 

15 

Очраса безгә тол карчык, 

Хатыннар гәр, 

Йортка кердек; 

Гөнаһ һич кыйлмасак та, без 

Җәһәннәмгә – 

Утка кердек. 

 

16 

Ни хурлыклар, 

Ни зилләтләр10 

Күрмәдек без 



Бу милләттән; 

Күрми изде, 

Мискин! безне 

Күзендә булган гыйлләттән11. 

 

17 

Хурлау түгел 

Татарларны 

Бу сүзләрдән 

Безнең максуд; 

Күзсез булгач, 

Нишләсеннәр: 

Дөньяда юк 

Сукырга суд. 

 

18 

Сүз юк күзсез 

Татарларга, 

Сүз бар күзле 

Хәзрәтләргә. 

Чакырмыйлар 

Халыкны безнең  

Хәлне аз-маз рәтләргә. 

 

19 

Күрдек аклардан тик корсак, 

Алай борсак, 

Болай борсак; 

Ай-һай, тирән 

Бирән корсак, 

Туймас корсак, 

Тулмас корсак. 

 

20 

– Ислах! – дидек, 

Күңел гәрчә 

Ислах булмасны сизсә дә; 

Кузгалмадык 

Почмаклардан, 

Җаннар бик күптән бизсә дә. 

 

21 

Хуш, хуш! хәзрәтләр, без киттек; 

Сездән изгелекләр көттек; 

Көтмәдек түгел, күп көттек; 

Киттек шул без, 

Инде киттек. 

 

 



22 

Алга, алга! 

Алга табан, 

Алга, дустлар, 

Басыйк табан; 

Моңгар чаклы 

Җәһел безне 

Артка тарткан 

да алдаган. 

 

23 

Әйдә халыкка хезмәткә, 

Хезмәт эчендә йөзмәккә; 

Бу юлда һәртөрле хурлыкка,  

Зорлыкларга12 түзмәккә! 

 
_________________ 
1 Там – тулы. 
2 Кярханә – мастерская, завод-фабрика. 
3 Зынҗырланган – чылбырланган. 
4 Әләм – ачыну. 
5 Мәмнүн булу – шатлану. 
6 Яурупа – Европа. 
7 Мантыйк – формаль логика. 
8 Бәрбәр – парикмахер. 
9 Галлямә – бик белгеч. 
10 Зилләт – түбәнлек, мәсхәрә ителү. 
11 Гыйлләт – авыру. 
12 Зорлык – авырлык. 

 


